
                                   Ac.nr.3149/13 

 

                                                                     

GJYKATA E APELIT E KOSOVËS, në kolegjin e përbërë nga gjykatësit: Dr.sc. Rafet Haxhaj, 

kryetar dhe Gani Avdiu e Gëzim Llulluni anëtarë, në çështjen kontestimore të paditëses Ndërmarrja 

Publike Banesore në Prishtinë, të cilën sipas autorizimit e përfaqëson V.K., kundër të paditurës K.P. 

nga Prishtina, të cilën sipas autorizimit e përfaqëson G.D., avokat nga Prishtina, duke vendosur 

sipas ankesës së të paditurës, e paraqitur kundër Aktgjykimit të Gjykatës Komunale në Prishtinë 

C.nr 1339/07 të dt. 22.11.2012, në seancën e kolegjit të mbajtur më datën 05.09.2016, mori këtë: 

 

 

                  A K T GJ Y K I M  

 

 

REFUZOHET si e pathemeltë ankesa e të paditurës, ndërsa, Aktgjykimi i Gjykatës Komunale 

në Prishtinë C.nr 1339/07 i dt. 22.11.2012, VËRTETOHET. 

 

    

                     A  r  s  y  e  t  i  m 

 

 

Historiku procedural: 

 

Me aktgjykimin e atakuar të gjykatës së shkallës së parë, në pikën I., të dispozitivit, është 

miratuar pjesërisht kërkesëpadia e paditëses Ndërmarrja Publike Banesore në Prishtinë dhe është 

detyruara K.P. nga Prishtina, që paditëses në emër të qirasë së papaguar për shfrytëzimin e lokalit i 

cili gjendet në Prishtinë, Rr. “...” nr. 22/96, me sipërfaqe të lokalit afarist prej 13.81 m2 dhe sipërfaqe 

të depos prej 6.63 m2 , për muaj 8, 9, 10, 11 dhe 12 të vitit 2012, për muajt 1 dhe 2 të vitit 2005, për 

muajt 8, 9 dhe 10 të vitit 2008, për muajt 7 dhe 9 të vitit 2011 dhe për muajt 4 dhe 5 të vitit 2012 

t’ia paguaj shumën prej 651,55 €, krejt në afat prej 15 ditësh nga dita e marrjes së aktgjykimit me 

kërcënim të përmbarimit forcërisht. Në pikën II., të dispozitivit  është refuzuar kërkesëpadia e 

paditëses për pagesën e qirasë për muajin e 10 të vitit 2012, në shumën prej 110 €. Në pikën III., të 

dispozitivit, është vendosur që secila palë ti bartë shpenzimet e veta procedurale. 

  

Kundër këtij aktvendimi brenda afatit ligjor ankesë ka  paraqitur përfaqësuesi i të paditurës, 

për shkak të shkeljeve esenciale te dispozitave të procedurës kontestimore, vërtetimit të gabuar 

dhe jo të plotë të gjendjes faktike dhe zbatimit të gabuar të së drejtës materiale,  me propozim që të 

ndryshohet aktgjykimi i ankimuar dhe të refuzohet kërkesëpadia ose të anulohet në dispozitivin 

nënpikën I dhe II dhe të kthehet në rigjykim për këto pjesë në gjykatën e shkallës së parë. 

 

Pala paditëse në përgjigjen e saj në ankesë, ka propozuar që gjykata e shkallës së dytë, 

ankesën e të paditurës ta refuzoj si të pa bazuar, ndërsa aktgjykimin e atakuar ta vërtetojë. 

 

Gjetjet e Gjykatës së Apelit 

 



  Gjykata e Apelit e Kosovës, i shqyrtoi shkresat e lëndës, aktvendimin e atakuar, 

pretendimet ankimore dhe pas vlerësimit të tyre në kuptim të nenit 194 të LPK, gjeti se: 

 

 

Ankesa është pa bazuar. 

 

Nga shkresat e lëndës rezulton se gjykata e shkallës së parë në procedurën e zhvilluar në 

këtë çështje kontestimore ka administruar provat dhe i ka vlerësuar ato në kuptim të nenit 8 të LPK 

dhe ka vërtetuar këtë gjendje faktike se: nga kontrata mbi qiranë e lokalit nr. 03-915/1 të datës 

19.03.1999 është vërtetuar se e paditura K.P. ka lidhur kontratë me paditësen për qiranë e lokalit 

afarist për periudhën prej datës 01.03.1999 deri me datën 01.03.2000. Nga kontrata mbi qiranë e 

lokalit afarist nr. 03-2213/1 të datës 17.09.2004 është vërtetuar se e paditura ka lidhur kontratë 

me paditësen për qiranë e lokalit afarist i cili gjendet në Prishtinë Rr. “...”, nr. 22/96, me sipërfaqe të 

lokalit prej 13.81 m2  dhe depos 6.63 m2, për periudhën prej datës 01.09.2004 deri me datën 

31.12.2004 me mundësi të përtëritjes së kësaj kontrate pas mbarimit të afatit me kërkesën e palës. 

Nga kontrata mbi qiranë e lokalit afarist nr. 03-932/1 të datës  03.05.2005 rezulton se paditësja dhe 

e paditura po ashtu kanë lidhur kontratë mbi qiranë e lokalit të lartë cekur për periudhën  prej 

datës 01.02.2005 deri me datën 31.12.2005. sipas kësaj kontrate qiraja mujore për lokalin e lartë 

cekur ka qenë 80.49 €. Nga kontrata mbi qiranë e lokalit nr. 03-1093/1 të datës 11.05.2006 

rezulton se paditësja  dhe e paditura po ashtu kanë lidhur kontratë mbi qiranë e lokalit të lartcekur 

për periudhën prej datës 01.01.2006 deri me datën 30.06.2006. sipas kësaj kontrate qiraja mujore 

për lokalin e lartë cekur ka qenë 80.49 €. Nga kontrata mbi qiranë e lokalit nr. 03-1498/1 e datës 

09.07.2007 rezulton se paditësja dhe e paditura kanë lidhur kontratë mbi qiranë për periudhën prej 

datës 01.01.2007 deri me datën 31.12.2007. Sipas kësaj kontrate  qiraja mujore  për lokalin e lartë 

cekur duke përfshirë lokalin afarist dhe depon ishte në shumë të përgjithshme prej 77.06 € për 

muaj. Nga kontrata mbi qiranë e lokalit nr. 03-1799/1 e datës 24.07.2008 rezulton se paditësja dhe 

e paditura kanë lidhur kontratë mbi qiranë për periudhën prej datës 01.01.2008 deri me datën 

31.12.2008. Sipas kësaj kontrate qiraja mujore për lokalin mbi qiranë e lartë cekur duke përfshirë 

lokalin afarist dhe depon ishte në shumë të përgjithshme prej 77.06 € për muaj. Nga kontrata mbi 

qiranë e lokalit nr. 03-1760/1 e datës 10.09.2009, rezulton se paditësja dhe e paditura kanë lidhur 

kontratë mbi qiranë për periudhën prej datës 01.01.2009 deri me datën 31.12.2009. Sipas kësaj 

kontrate qiraja mujore për lokalin e lartë cekur duke përfshirë lokalin afarist dhe depon ishte në 

shumë të përgjithshme prej 77.06 € për muaj. Nga kontrata mbi qiranë e lokalit afarist nr. 03-505 e 

datës 01.03.2010 rezulton se paditësja dhe e paditura me datën 01.01.2010 kanë lidhur kontratë 

mbi qiranë e lokalit të lartë cekur afarist për periudhën prej datës 01.01.2010 deri më 31.12.2010 

sipas së cilës kontratë qiraja mujore ka qenë 77.06 €. Me këtë kontratë e paditura si qiramarrëse 

është pajtuar që nga shuma e përgjithshme e borxhit të ngelur në emër të qirasë prej 1.195,67 € 

paditëses si qiradhënëse t’ia paguaj menjëherë 20% të vlerës së borxhit, kurse pjesën tjetër të 

mbetur t’ia paguaj për 12 muaj me këste mujore, nga 99.64 € në emër të këstit mujor duke 

vazhduar deri në pagesën e këstit të fundit. Nga vërejtejet e paditëses drejtuar të paditurës rezulton 

se paditësja e ka njoftuar të paditurën dhe njëkohësisht i ka tërhequr vërejtjen që të përmbush 

obligimin ndaj saj gjegjësisht ta paguaj borxhin që ka ndaj saj. Nga deklarata e të paditurës  nr. 03-

1093/2 e datës 11.05.2006 rezulton se me këtë deklaratë e paditura ka pranuar se ndaj paditëses 

në emër të qirasë së pa paguar për shfrytëzimin e lokalit afarist ka borxh, shumën prej 2.336,25 € 

duke deklaruar njëkohësisht se borxhin e lartë cekur do ta paguaj “nga dy muaj për njëherë”. Nga 



deklarata nr. 03-1498/2 e datës 09.07.2007 rezulton se e paditura ka pranuar se ka borxh ndaj 

paditëses shumën prej 2.636,94 €. Nga deklarata nr. 03-2107/1 e datës 15.09.2008 rezulton se e 

paditura ka pranuar se ka borxh ndaj paditëses në emër të qirasë shumën prej 1.370,21 €. Nga 

deklarata e të paditurës nr. 03-1760/2 e datës 10.09.2009 rezulton se e paditura ka pranuar 

obligimet për pagesën e qirasë në emër të shfrytëzimit të lokalit afarist në shumë prej 1.557,39 €, 

dhe atë në këste mujore duke precizuar edhe shumën për çdo këst mujor e përfundimisht deri me 

datë 01.07.2010. Njëkohësisht më këtë deklaratë e paditura ka pranuar se për muajt vijues qiranë 

do ta përmbushi sipas afatit, mënyrës dhe kushteve të tjera të parapara me kontratë. Nga analitika e 

qiramarrësit e datës 19.10.2012 rezulton se e paditura për periudhën kontestuese prej datës 

05.08.2002 deri me datën 05.10.2012 nga shuma e tërësishme e borxhit prej 1.375,63 €, ndërkohë 

ka paguar në emër të qirasë për shfrytëzimin e lokalit afarist të lartë cekur, shumën prej 614.08 €, 

kështu që shuma e pa paguar e ngelur borxh ndaj paditëses është 761.55 €, mirëpo në këtë 

analitikë është përfshirë edhe shuma e borxhit të cilën e paditura e ka paguar pas nxjerrjes së kësaj 

analitike, pra me datë 21.11.2012 në shumë prej 110 €. Gjykata e shkallës së parë ka gjetur se e 

paditura ka obligimin e pa përmbushur, dhe ka detyruar të njëjtën  që në emër të qirasë të 

papaguar të paguaj shumën prej 651,55 €, ndërsa ka refuzuar kërkesën e padisë për shumën prej 

110 €. 

 

  

Baza ligjore:  

 

Neni 194 i LPK: “ Gjykata e ankimit ekzaminon aktgjykimin e shkallës së parë në atë pjesë 

në të cilën është goditur me ankesë dhe atë brenda kufijve të shkaqeve të treguara në ankesë, duke 

u kujdesur sipas detyrës zyrtare për zbatimin e së drejtës materiale si dhe për shkeljen e 

dispozitave të procedurës kontestimore nga neni 182 paragrafi , pika b), g), j), k), dhe m) të këtij 

ligji”. 

Neni 195.1 i LPK “Gjykata e ankimit mundet, në seancën e kolegjit apo në bazë të shqyrtimit 

të çështjes të bërë drejtpërdrejt para saj: ......d) ta refuzojë ankesën si të pa themeltë dhe ta vërtetojë 

aktgjykimin e goditur “. 

 

Neni 148 par.1 i LMD: “Kontrata krijon të drejta dhe detyrime për palët kontraktuese”. 

 

Neni 262 par.1 i LMD: “Kreditori në raportin e obliguar është i autorizuar që nga debitori të 

kërkojë përmbushjen e detyrimit, ndërsa debitori ka për detyrë që ta përmbushë me ndërgjegje 

krejtësisht sikundër është përmbajtja e tij”. 

 

Neni 583 i LMD: “Qiramarrësi ka për detyrë ta paguaj qiranë në afatet e caktuara me 

kontratë ose me ligj...”. 

 

 

 

 

 

Vlerësimi i Gjykatës: 

 



Nisur nga gjendja e vërtetuar faktike Kolegji i Gjykatës së Apelit vlerëson se pretendimet 

ankimore të të paditurit lidhur me atë se aktgjykimi i atakuar është rrjedhojë e vërtetimit të gabuar 

apo jo të plotë të gjendjes faktike, janë të pa themelta dhe vlerëson se gjykata e shkallës së parë pas 

vlerësimit të provave të administruara të ofruara nga palët ndërgjyqës, ka marrë aktgjykimin i cili 

sipas vlerësimit të Kolegjit të Gjykatës së Apelit është i drejtë dhe i ligjshëm dhe se gjykata e 

shkallës së parë ka dhënë arsye konkrete edhe për faktet vendimtare duke dhënë shpjegimet dhe 

arsyet adekuate për një vendosje të këtillë bazuar në dispozitat përkatëse ligjore që i referohen 

kësaj çështje kontestuese. 

 

Vlerësimin juridik të gjykatës së shkallës së parë, si të rregullt dhe të ligjshëm e miraton në 

tërësi edhe ky kolegj, për arsye se aktgjykimi i atakuar nuk është përfshirë me shkelje esenciale  të 

dispozitave të procedurës kontestimore dhe se me rastin konkret është bërë zbatimi i të drejtës 

materiale në mënyrë të drejtë, e për të cilat shkaqe gjykata e shkallës së dytë kujdeset sipas detyrës 

zyrtare. 

 

Sipas vlerësimit të kolegjit gjykata e shkallës së parë drejtë i ka zbatuar dispozitat materiale 

kur ka vlerësuar se kërkesëpadia e paditësit pjesërisht duhet të aprovohet.  

 

Kolegji ka vlerësuar si të qëlluara arsyet e dhëna në vendimin e shkallës së parë sipas të 

cilave, është detyruar e paditura  K.P.  që në emër të qirasë së pa paguar t’ia paguaj paditëses 

shumën prej 651.55 €, për shkak se nuk e ka bërë pagesën e qirasë edhe për kundër vërejtjeve të 

dërguara nga paditësja për përmbushjen e obligimeve, prandaj gjykata e shkallës së dytë 

konsideron se pretendimet e dhëna në ankesën e parashtruar nga ana e palës së paditur nuk 

qëndrojnë. Kjo për faktin se edhe vetë pala e paditur pranon se ka borxh në emër të qirasë së pa 

paguar, ndaj paditëses për periudhën kontestuese. Kjo vërtetohet nga deklarata e të paditurës nr. 

03-1760/2 e datës 10.09.2009 sipas të cilës rezulton se e paditura ka pranuar obligimet për 

pagesën e qirasë në emër të shfrytëzimit të lokalit afarist në shumë prej 1.557,39 €, dhe atë në 

këste mujore duke precizuar edhe shumën për çdo këst mujor e përfundimisht deri me datë 

01.07.2010. Njëkohësisht më këtë deklaratë e paditura ka pranuar se për muajt vijues qiranë do ta 

përmbushi sipas afatit, mënyrës dhe kushteve të tjera të parapara me kontratë. 

 

Nga të gjitha arsyet e paraqitura, e në pajtim me dispozitat e nenit 195 par.1 pika d)  të LPK, 

është vendosur si në dispozitivin e këtij aktgjykimi. 

 

 

 GJYKATA E APELIT E KOSOVËS NË PRISHTINË 

Ac.nr.3149/13 me dt.05.09.2016 

 

 

                                                           Kryetari i Kolegjit-Gjykatësi, 

                                                                                                                                              Dr.sc. Rafet Haxhaj 

 

 
 


